
Junge Garde
 

 
 

Sujet 2010:  Apokalypse jetzt! 
 
Dä Zeedel isch vomene Bebbi-Bueb gschriibe worde.  
Mer wynsche vyyl Vergniege! 
 

 
So goht gar nimm lang 
bis zem Wältuntergang! 
 
Drum verzell ys eych hytt, 
liebi Bebbi, liebi  Lytt: 
 
Die alte Maya hän’s scho lang begriffe 
dass es d Wält noch em 012 wird verschiffe. 
 
Das hän sy scho gwysst vor  5000 Joor, 
doch isch dr Kaländer nur bis zem 012 woor.  
 
 D’Maya hän’s scho lang gwysst, neume duure, 
 dass e mängi Gfohr duet hinderem 012 luure.  
  
Au d’Uriella hets gsait, scho eppe 500 Moll, 
dass e Ufo sin und ihri Jünger abhoole soll. 
 
Si  suuust noch Amooraa, die gspunneni Frau, 
in himmlischi Sfääre und d Wält goht zer Sau. 
 
Aber au d Amooraner wänn sy nit, die alti Dante.  
Drum  - laade mir sy an d‘ Fasnacht yy. Wär das e Variante? 
 
Doch aigetlig wird mir Angscht und Bang. 
Wie isch denn das mit däm Wältuntergang?  
 
S  gäbti Yyberschwemmige, 
niemmerts meh hätt Hemmige,   
 
au Grangget und e huffe Syyche 
bi de Aarme und de Ryyche, 



 
s hätt megavyyl Vulkanuusbrich, 
d Mensche  hätte Sunnestich, 
 
Und will s Ozoon uns nimm duet schitze, 
mir uns alli  z doot dien schwitze. 
 
Tämparature wurde witer styyge.  
mr kennte am Nordpol an Strand go liige. 
 
Meteorite dien uff uns aabeprassle. 
und au de Bängger d’Boni vermassle. 
 
Menschewandrige uf alle Kontinänte. 
Fascht jedem Bebbi fäählt s an dr Ränte. 
S Milidäär wäär duurend am Uusemischte 
anstatt im Kampf geege d Terrorischte. 
 
Was wurdi das fir uns bedytte?  
S  wurd d Katastropheglogge  lytte. 
 
S wäär e riise Katastroofe, 
au kai Buschi kennt me schloofe. 
 
S  wäär so, dass kain me Frayd ka haa, 
doch sin halt d Mensche schuld do draa. 
 
D’Mensche stirze ins Verdärbe, 
das wo guet gsi isch, muess stärbe. 
 
Nur ai letschti Baschtion –  
s’isch e Organisation - 
vo Männer wo dien zämmestoo. 
Do ka die ganz Wält untergoo. 
 
Es sin d Basler Bebbi, ihr liebe Lytt, 
die hebe zämme zue jeder Zyt. 
 
Drum losst das uns alles völlig kalt . 
Mir Bebbi wärde zämme alt. 
 
Dorum dängg doch draa, 
Lyt de Basler Bebbi a ! 
 
Wottsch pfyffe oder drummle 
oder numme zämme bummle? 



 
Bisch e Bueb vom Trueb oder so, hejo! 
Kumm zu uns – mir wäre alli froh!        
 
 
 

 
 
 

  Basler Bebbi Basel - E Pfyffer- und Drummelschuel fir Buebe 
 

Jungs ab 7 Jahren können sich am Samstag, 6. März, ab 14.00 Uhr, 
im Bebbi-Keller im Luftgässlein für die Pfeifer- und Trommelschule anmelden.  

Weitere Informationen erhalten Sie vom 
Obmann der Jungen Garde, Oliver Viani, Telefon 076/ 346 11 14 oder auf 

www.baslerbebbi.ch 
 


